УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ 
ЭДИЙН ЗАСГИЙН БАЙНГЫН ХОРООНЫ 4 ДҮГЭЭР
САРЫН 11-НИЙ ӨДРИЙН ХУРАЛДААНЫ 
 ТЭМДЭГЛЭЛИЙН ТОВЬЁГ
	№
	Баримтын агуулга
	Хуудасны тоо

	1
	Хуралдааны гар тэмдэглэл
	2-3

	2
	Хуралдааны дэлгэрэнгүй тэмдэглэл
	4-20

	1

	Дууны бичлэг:
Монгол Улсын Засгийн газар,  Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл /Засгийн газар 2018.04.04-ний өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/
	4-19


	2
	Ажлын хэсгүүд байгуулах тухай /Санхүүгийн зохицуулах хорооны 2017 оны тайлан, Үндэсний статистикийн хорооны 2017 оны тайлан, Эдийн засаг, нийгмийг 2017 онд хөгжүүлэх үндсэн чиглэлийн биелэлт, Монголбанкны 2017 оны үйл ажиллагааны тайлан/
	19-20


Монгол Улсын Их Хурлын 2018 оны хаврын ээлжит чуулганы
 Эдийн засгийн байнгын хорооны 4 дүгээр сарын 11-ний өдөр 
/Лхагва гараг/-ийн хуралдааны гар тэмдэглэл

Эдийн засгийн байнгын хорооны дарга Д.Тэрбишдагва ирц, хэлэлцэх асуудлын дарааллыг танилцуулж, хуралдааныг даргалав. 

 Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 09 цаг 38 минутад Төрийн ордны “Их эзэн Чингис хаан” танхимд эхлэв. Үүнд:
Чөлөөтэй: Ж.Бат-Эрдэнэ, Б.Баттөмөр, Х.Болорчулуун, Б.Дэлгэрсайхан, Д.Тэрбишдагва, Я.Содбаатар, Б.Чойжилсүрэн.

Нэг. Монгол Улсын Засгийн газар,  Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл /Засгийн газар 2018.04.04-ний өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/

Хэлэлцэж буй асуудалтай холбогдуулан Сангийн дэд сайд Х.Булгантуяа, Сангийн яамны Зээл тусламжийн бодлогын хэлтсийн мэргэжилтэн Н.Энхцацрал, Нийслэлийн Засаг даргын Дэд бүтэц, гэр хорооллын хөгжлийн асуудал хариуцсан орлогч дарга П.Баярхүү, Нийслэлийн Засаг даргын Тамгын газрын Төсөл, хамтын ажиллагааны тасгийн дарга Н.Мягмаржав, мөн тасгийн мэргэжилтэн Б.Золзаяа нар оролцов.


Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн, референт Г.Баярмаа нар байлцав.

Хэлэлцээрийн төслийн талаар Хөдөлмөр, нийгмийн хамгааллын сайд С.Чинзориг танилцуулав.

Танилцуулгатай холбогдуулан Улсын Их Хурлын гишүүн Ж.Ганбаатар, Д.Эрдэнэбат, М.Оюунчимэг, Д.Дамба-Очир нарын тавьсан асуултад Сангийн дэд сайд Х.Булгантуяа, Сангийн яамны Зээл тусламжийн бодлогын хэлтсийн мэргэжилтэн Н.Энхцацрал, Нийслэлийн Засаг даргын Дэд бүтэц, гэр хорооллын хөгжлийн асуудал хариуцсан орлогч дарга П.Баярхүү нар хариулж, тайлбар хийв.


Улсын Их Хурлын гишүүн Д.Эрдэнэбат, Ж.Ганбаатар, М.Оюунчимэг, Б.Ундармаа нар үг хэлэв. 


Д.Дамба-Очир: Монгол Улсын Засгийн газар, Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн зээлийн хэлэлцээрийн төслийг дэмжиж, Засгийн газарт гарын үсэг зурахыг зөвшөөрье гэсэн саналыг дэмжье гэсэн санал хураалт явуулъя.

Зөвшөөрсөн:
  9
 
Татгалзсан:

  3

Бүгд:


 12

75.0 хувийн саналаар дэмжигдлээ.

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов. 

Уг асуудлыг 10 цаг 29 минутад хэлэлцэж дуусав.

Хоёр. Ажлын хэсгүүд байгуулах тухай /Санхүүгийн зохицуулах хорооны 2017 оны тайлан, Үндэсний статистикийн хорооны 2017 оны тайлан, Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлт/

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, референт Г.Баярмаа нар байлцав.

Санхүүгийн зохицуулах хорооны 2017 оны тайланг хэлэлцүүлэх бэлтгэл хангах, Байнгын хорооноос гарах шийдвэрийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн Х.Болорчулууныг, Үндэсний статистикийн хорооны 2017 оны тайланг хэлэлцүүлэх бэлтгэл хангах, Байнгын хорооноос гарах шийдвэрийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн Б.Ундармааг, Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийн тайланг хэлэлцүүлэх бэлтгэл хангах, Байнгын хорооноос гарах шийдвэрийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн Б.Дэлгэрсайханыг, Монголбанкны 2017 оны үйл ажиллагааны тайланг хэлэлцүүлэх бэлтгэл хангах, Байнгын хорооноос гарах шийдвэрийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн М.Оюунчимэгийг тус тус томилов.
Хуралдаан 52 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 10 цаг 30 минутад өндөрлөв.

Тэмдэглэлтэй танилцсан:

ЭДИЙН ЗАСГИЙН  БАЙНГЫН
 
ХОРООНЫ ДАРГА                                                          Д.ДАМБА-ОЧИР

Тэмдэглэл хөтөлсөн:

ПРОТОКОЛЫН АЛБАНЫ                     
ШИНЖЭЭЧ                                                                      П.МЯДАГМАА
МОНГОЛ УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ 
ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 
4 ДҮГЭЭР САРЫН 11-НИЙ ӨДРИЙН ХУРАЛДААНЫ
 ДЭЛГЭРЭНГҮЙ ТЭМДЭГЛЭЛ

Д.Дамба-Очир: Гишүүдийнхээ энэ өглөөний амар амгаланг айлтгая. Ирц 52.6 хувьтай байна. 2017 оны 4 дүгээр сарын 11-ний өдрийн Байнгын хорооны хуралдааныг эхлүүлье. Өнөөдөр 2 асуудлыг хэлэлцэнэ. 

1.Монгол Улсын Засгийн газар,  Европын сэргээн босголт, хөгжлийн банк хооронд байгуулах “Улаанбаатар хотын хатуу хаягдлыг боловсруулах байгууламжийг шинэчлэх төсөл”-ийн Зээлийн хэлэлцээрийн төсөл /Засгийн газар 2018.04.04-ний өдөр өргөн мэдүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ.


2.Ажлын хэсгүүд байгуулна. 


Ажлын хэсгүүд байгуулах нь бол эдийн засаг нийгмийг 2017 онд хөгжүүлэх үндсэн чиглэлийн биелэлтийг хэлэлцүүлэгт бэлтгэх ажлын хэсэг, Санхүүгийн зохицуулах хорооны 2017 оны үйл ажиллагааны тайланг хэлэлцүүлэх ажлын хэсэг, Үндэсний статистикийн хорооны 2017 оны үйл ажиллагааны тайланг хэлэлцүүлэх ажлын хэсэг, Монголбанкны 2017 оны үйл ажиллагааны тайланг хэлэлцүүлэгт бэлтгэх ажлын хэсгийг байгуулах учиртай. 


Хуулийн дагуу бол 4 сард хаврын чуулганаар жилд нэг удаа энэ Эдийн Засгийн байнгын хороонд хамаардаг харьяалагддаг аж ахуйн нэгж байгууллагууд бол тайлангаа тавьдаг учиртай юм байгаа юм. Тэгээд энэ хоёр асуудлыг өнөөдөр хэлэлцэнэ. 


Эдийн засгийн байнгын хорооны хаврын чуулганы анхны хуралдаан өнөөдөр болж байна. Гишүүд маань бол хаврын чуулганы хуралдаанд бид нар бас банк санхүүгийн нэлээд том том хүнд хүнд хуулиудыг бас хэлэлцэх учиртай. Эдийн засгийн байнгын хороо бол нэлээд идэвхтэй ажиллана. Ирэх долоо хоногийн хуралдаанд бид нар зээлийн хүүг бууруулах тогтоол дээрээс нь Тавантолгойн 1072 хувьцааг одоо эргэлтэд оруулах энэ тэр гээд хэд хэдэн тогтоолуудыг хэлэлцэх учиртай. 

Ер нь эдийн засаг нь жаахан сайжирч 2018 оны сүүл гэхэд бол бас энэ аж ахуйн нэгжүүд ард иргэдийн амьдрал дээшилж өгвөл бид нарын үр дүн гарах юм гэж бодож байна. Тэгээд та хэдэд ажлын амжилт хүсэж байна. 

Хэлэлцэх асуудалтай холбогдуулан асуух асуулттай гишүүд байна уу? Алга байна. 

Хоёр асуудлаа хэлэлцээд явъя. Хэлэлцэх асуудлыг баталлаа. 
Европын сэргээн босголтын банк, Засгийн газар хоорондох хэлэлцээр. Энэ нь бол Улаанбаатар хотын хогийг боловсруулах хатуу хог гэж байгаа. Хог боловсруулах үйлдвэр барих ийм төсөл байж байгаа. 
Тэгээд энэ төслийг бол илтгэлийг бол С.Чинзориг сайд танилцуулна. 
С.Чинзориг сайдыг урьж байна. 

Засгийн газрын нэг гишүүн танилцуулах учиртай. Тэгээд С.Чинзориг сайд танилцуулгыг хийнэ. 

С.Чинзориг: Юу хамаагүй л уншиж байна даа. Байнгын хорооны дарга гишүүд ээ, 

Монгол Улс, Европын сэргээн босгол хөгжлийн банкны гишүүнээр 2000 онд элсэж, 2006 онд зээлжих эрх бүхий бүрэн эрхт гишүүн болсон. Өнгөрсөн хугацаанд Европын сэргээн босголт хөгжлийн банкнаас Монгол Улсад 1.5 тэрбум гаруй ам долларын урт хугацааны шууд хөрөнгө оруулалт болон зээлийн санхүүжилттэй нийт 96 төсөл арга хэмжээг хэрэгжүүлэхэд зарцуулаад байна. Европын сэргээн босголт хөгжлийн банкны Монгол дахь үйл ажиллагаа нь өнөөг хүртэл бүхэлдээ хувийн хэвшилд чиглэсэн байсан бол тус банкнаас Монгол Улстай хамтран ажиллах стратегийн баримт бичгийг 2017 онд баталснаар Монгол Улсын Засгийн газартай хамтран төсөлд хөтөлбөр хэрэгжүүлэх боломж бүрдсэн. Ингэснээр Европын сэргээн босголт хөгжлийн банкнаас Улаанбаатар хотын хатуу хог хаягдлыг боловсруулах байгууламжийг шинэчлэх төслийг хэрэгжүүлэхэд 5 сая ам долларын буцалтгүй тусламж, 9.7 сая доллларын зээлийн хөрөнгийг Монгол Улсын Засгийн газарт олгохоор тохиролцоод байна. 

Зээлийн нөхцөлийн хувьд 15 жилийн хугацаатай бөгөөд үүнээс эхний гурван жилд үндсэн төлбөрөөс чөлөөлөгдөнө. Зээлийн хэлэлцээрийг Монгол Улсын олон улсын гэрээний тухай хуулийн дагуу Улсын Их Хурлын нэгдсэн чуулганаар соёрхон батлуулах шаардлагатай тул асуудлыг хэлэлцэн шийдвэрлэж өгөхийг хүсэж байна. 

Анхаарал тавьсанд баярлалаа. 

Д.Дамба-Очир: С.Чинзориг сайдад баярлалаа. 

Ажлын хэсгийг танилцуулаад явъя. Хэлэлцэж байгаа асуудалтай холбогдуулж Булгантуяа Сангийн дэд сайд, Энхцацрал Зээл тусламжийн бодлогын хэлтсийн мэргэжилтэн, Баярхүү Нийслэлийн Засаг даргын дэд бүтэц гэр хорооллын хөгжлийн асуудлыг хариуцсан орлогч дарга, Мягмаржав Төсөл хамтын ажиллагааны Тасгийн дарга, Золзаяа Төсөл хамтын ажиллагааны Тасгийн мэргэжилтэн. Эдгээр хүмүүс оролцож байна. 

Хэлэлцэж байгаа асуудалтай холбогдуулж асуулт асуух гишүүд байна уу? Нэрсээ өгье. Оюунчимэг гишүүнээр тасаллаа. Ганбаатар гишүүн асуултаа асуугаад явъя. 
Ж.Ганбаатар: Баярлалаа. Үндсэнд нь бол ерөнхийдөө дэмжиж байгаа гэхдээ хэд хэдэн асуулт байна. Тэгээд энэ өмнө нь их олон төсөл хөтөлбөр энэ Улаанбаатар хотын хатуу хог хаягдлыг шийдэх талаар миний сонсож байгаагаар нэлээд олон хэрэгжсэн санагдаад байх юм. Гарын үсэг зурсан хэрэгжээгүй л дээ. Яагаад хэрэгждэггүй юм бол. Санал санаачилга бол шат шатанд маш олон удаа гарсан. Би бүр Австрийн Засгийн газраас бүр үнэгүй барьж өгнө гэж. Санамж бичиг дээр гарын үсэг зурж байсан санагдаад байх юм. Би Улаанбаатар хотын төлөөлөгч байхад. Зүгээр яагаад энэ асуудлууд өнөөдрийг хүртэл энэ ийм байдалтай явсан юм бол Баярхүү дарга энийг мэдэж байгаа бол хариулж өгөөч. 

9.7 хувь нь хүү нь хэд юм бол. Сангийн дэд сайд мэдэж байгаа бол хүүг нь хэлж өгөөрэй гэж. Ерөнхийд нь би бас дэмжиж байгаа гэдгээ илэрхийлсэн. 

Зүгээр Баярхүү даргыг байгаа дээр нэг зүйл асууя. Асуулт ч гэх юм уу, санал ч гэх юм уу. Тодруулга нь нэгхэн минут учраас асуугаад буцаагаад ярина гэхээр болохгүй. Тийм учраас асуулт юу хоёроо нэг дор явахаас өөр арга байхгүй. Тэгэхээр тэр нэг Замын цагдаагийн гүүрний асуудал байгаа. Тэгэхээр яг Улаанбаатар хот маань дотроо би зүгээр одоо энэ том том хотуудыг бол яг хотынхоо төвд том тийм давхар гүүртэй байхыг бол нэг их санахгүй байна л даа. Америкийн зарим хотуудад бол байдаг байх. Сүүлийн үед бол тийм байдал хаана ч байхгүй л байгаа л даа. 

Би Баярхүү даргын зарим ажлыг сайшааж дэмждэг. Тэгэхдээ би энэ асуудал дээр бол цаанаа түгжрэлтэй, наанаа түгжрэлтэй. Гүүрэн дээрээ түгжрээд л зогсоод байх уу, дөчин хэдэн сая доллар билүү далан хэдэн сая доллар билүү том гүүр барих гэж байгаа гэж сошилиар яваад байгаа. Тэр нь бараг баригдах гээд байна. Одоо аж ахуйн нэгжүүдийн хашааг Улаанбаатар хот өндөр өртгөөр одоо чөлөөлж байна гэж. Тэгэхээр хот дотроо ийм том гүүр бариад мэдээж миний ойлгож байгаагаар бол тийм давхар гүүр гэдэг бол нэг төвлөрлийг нөгөө тал руугаа саармагжуулах бол ач холбогдол өндөр. 

Хоёр талдаа төвлөрсөн. Хоёр талдаа түгжрэл ихтэй байхад тийм том өндөр өртөгтэй гүүр хаашаа юуг нь гаргах гээд байна. Тэр Зайсан чиглэлийн чинь зам битүү түгжрэл шүү дээ. Өдөр, орой, өглөө. Наашаа паркаас наашаа Улаанбаатар хот руу энэ төв рүү чинь орж байгаа зам өөрөө түгжрэл. Уг нь бол хотын захад  түгжрэлгүй хэсгээ түгжрэлтэй хэсгээсээ ингээд зөөвөрлөсөн. Одоо ингээд ийм бол энэ гүүрний ач холбогдол их өндөр байх байсан байх. Улаанбаатар хотыг маш олон жижиг хот болгомоор байгаа юм л даа миний хувьд бол. 

Яармаг чиглэл рүү бол шал өөр хот байгуулмаар байгаа юм. Улаанбаатар хот бол үнэхээр дарга цэрэг нар нь ажлаа дийлэхгүй хэмжээнд л байгаа л даа. Өөрсдөө бол ажлаа дийлж байна л гэж бодож байгаа байх. Ажлаа дийлэхгүй тийм л байгаа байх. 
Тэр асуултад хариулах замдаа гүүрний асуулт дээр хариулт өгөөрэй. Тэгээд би сонсож байгаад тодруулга хийнэ. Минут дуусах гээд байна. 
Баярлалаа. 

Д.Дамба-Очир: Асуултад хариулаад явъя, ажлын хэсэг. 3 номерын микрофоныг өгье. 

Х.Булгантуяа: Ганбаатар гишүүний асуултад хариулъя. 9.7 сая ам долларын хувьд бол хүү нь жилийн лайбер дээр нэмэх нь нэг хувь байж байгаа. Таван сая ам долларын буцалтгүй тусламжтай байгаа. Ингээд нийлүүлээд аваад ирэхээр хөнгөлөлтийн хэмжээ нь болохоор 43.06 хувьтай байгаа. Энэ бол нэн хөнгөлөлттэй зээлийн ангилалд бол хамаарч байгаа. Өрийн удирдлагын тухай хуулиар бол 35-аас дээш хувьтай бол нэн хөнгөлөлттэй, 15-35-ын хооронд байх юм бол хөнгөлөлттэй түвшинд бол байдаг. Тэгэхээр энэ зээлийн хувьд бол нэн хөнгөлөлттэй нөхцөлөөр авч байгаа гэсэн үг. 

Д.Дамба-Очир: Хоёр номерын микрофоныг өгье. 

П.Баярхүү: Та бүгдийн өглөөний амгаланг айлтгая. Ганбаатар гишүүний асуултад хариулъя. Өмнө нь Улаанбаатар хотод хатуу хог хаягдлын болон энэ хог боловсруулах үйлдвэрүүдийн маш олон хамтран ажиллах санамж бичгүүд бол байдаг. Энэ санамж бичгүүд бол ерөөсөө хэрэгжсэн нэг ч санамж бичиг байхгүй. Яагаад хэрэгждэггүй вэ гэхээр Нийслэлийн эрх зүйн байдлын тухай хууль өөрөө эдийн засгийн бие даасан шийдвэрийг гаргах боломжгүй. Монгол Улс санхүүгийн болон засаглалын нэгдсэн нэг тогтолцоотой нэгдмэл улс.
Тийм учраас одоо Монгол Улсын Засгийн газар, Сангийн яамнаас одоо зөвшөөрөл авч Их Хурлаар соёрхон батлуулж байж цааш энэ санхүүгийнхээ асуудлыг шийддэг. 

2016 оны Засгийн газрын 37, 38 дугаар тогтоолууд бол яг үндсэндээ Улаанбаатар хотын концесс болон бусад санхүүгийн эх үүсвэрүүдээр аливаа ажл үйлчилгээ эрхлэхийг бол зогсоох ийм шийдвэр тогтоол гарсан. Ингэж явсаар байгаад хоттой санамж бичиг байгуулсан хэд хэдэн улс бий. Тэгээд асуудлаа бол шийдэж чадалгүй явсаар байгаад өнөөдрийг хүрсэн юм. 

Замын цагдаагийн гүүрний асуудал байгаа. Замын цагдаагийн гүүрний асуудал бол 2010 оноо эхлэлтэй. 2010 онд хоёр улсын Засгийн газрын хооронд харилцан ойлголцлын санамж бичиг байгуулаад үүний дагуу явсан ажил. Монголын талаас бол Замын цагдаагийн гүүрэн гарц гэдэг саналаа өгсөн. Энэ асуудал яригдсаар байгаад 2013 онд гэрээ зурагдаад 2015 онд тендер нь зарлагдаж шалгараад ингээд явсан ийм ажил байгаа юм. 


Одоо энэ асуудал бол хоёр улсын Засгийн газрын хэмжээний хооронд асуудал учраас нэгэнт ингээд гэрээ зурагдсан энэ асуудал дээр бол нүхэн гарц уу, гүүрэн гарц уу гэдэг бол сонголт байхгүй. Биднийг ажил авахад бол “Гудамж төсөл”-ийн Батболд гэж хүн анх энэ гүүр бол 42 сая долларын өртөгтэй гүүр байгаа. Уг нь бол бид анх энэ саналыг явж байхад энүүгээр 8 ийм нүхэн гарц хийх ийм боломжтой байна шүү дээ гэдэг ийм саналыг бол тавьж байсан. Бид бол 8 нүхэн гарц хаана вэ гэхээр төмөр замын доогуур огтлолцлын доогуур хийх ийм 8 гүүр хийх боломжтой гэдэг ийм төсөөллийн зургаа бол бидэнд танилцуулж байсан. 


Нэгэнт Засгийн газрын шийдвэр хоёр улсын хооронд хийсэн гэрээ хэлцэл учраас бид бол энийг 42 сая долларын өртөгтэй ийм гүүрийг үргэлжлүүлэх нь зүйтэй гэж үзээд үргэлжлүүлээд явж байгаа. 

Улаанбаатар хот яагаад одоо энэ төвдөө ийм том гүүр барьдаг юм бэ гэж байгаа. Үндсэндээ Улаанбаатар хотын тэлэлт бол зүүн баруун тийшээ Сонгино, Баянзүрхэд явсан. 

Мөн Зайсан одоо энэ Туул голынхоо өврөөр бол суурьшлын бүс эрс нэмэгдсэн. Улаанбаатар хотод өнөөдрийн байдлаар бол нийт 350 мянган машин хөдөлгөөнд оролцдог. Үүний 150 гаруй  мянган машин Зайсангийн чиглэлд хөдөлгөөнд оролцож байгаа. Энийг одоо ачааллыг авдаг хоёр гүүр бий. Нэг нь одоо Энхтайваны гүүр, нөгөөдөх нь нарны гүүр байгаа. 

Бусад энэ төмөр замтай огтлолцож байгаа хэсэг дээр бол өдөрт 40 төмөр замын зорчилт явж байгаа. Нэг зорчилт дээр 5 минут гээд үзэх юм бол 800 минут зогсдог. Тэгэхээр энийг бол хоёр дүрсний огтлолцлоор зайлшгүй гаргах бол шаардлага байгаа юм. одоо бид нэг төвт хот. Тийм учраас Улаанбаатар хотыг бол олон төвтэй ийм хот болгох юм бол түгжрэл болон энэ төвлөрөл бол саарна гэж бид үзэж байгаа. 

Д.Дамба-Очир: Ганбаатар гишүүн тодруулаад явъя. 1 минут өгье. 

Ж.Ганбаатар: Баярлалаа. Ер нь бол зүгээр энэ Улаанбаатар хотын дундуур явж байгаа төмөр замыг бараг энэ 150 тэрбум төгрөгөөр холдуулна л даа. Энэ төмөр замаа холдуулсан нь гүүр барьснаас хамаагүй бага өртөгтэй болох байх шүү бараг. Төмөр замаа холдуулах асуудал. Засгийн газар энийг яагаад эргэж харж болдоггүй юм бэ. Тэгээд Улаанбаатар хотынхоо төвд тэгээд ийм өндөр өртөгтэй гүүр барина энэ тэр гээд тэгээд тэрийгээ тэр үед хийсэн, энэ үед хийсэн гээд байх нь зохимжтой биш сонсогдож байна. Тэгээд Зайсан руу явж байгаа цаад талын чинь зам өөрөө түгжрэлтэй гэдгийг би бол хэлсэн. Цаашаа явж байгаа зам нь өөрөө түгжрэлтэй. Цаанаа очоод түгжрэлгүй бол зөв шийдвэр. 

Улаанбаатар хотын төвлөрлийг цааш нь гаргаж байгаа. Цаанаа очоод яах вэ?

Тэр гүүрэн дээрээ л түгжирнэ шүү дээ. Хайран зуун хэдэн тэрбум төгрөг. 

Д.Дамба-Очир: Эрдэнэбат гишүүн асуултаа тавиад явъя. 

Д.Эрдэнэбат: Юм асууя. Танилцуулган дээр тоонууд 9.7 сая доллар гэчхээд гэрээн дээр чинь Евро байх юм. энэ ямар учиртай юм бэ. Энэ аль нь юм бэ? Доллар, евро хоёр чинь ялгагдахаа байчихсан. Арай өөр ханштай биз дээ. Тэрийгээ нэг хараад надад аль нь зөв юм бэ гэдгээ хэлээд өг дөө. Гэрээн дээр чинь евро гэж байгаа, 9.7 сая евро гэж байгаа. 
Би нэг юм асууя. Хотынхон байж байна. Энэ хатуу хог хаягдлыг боловсруулаад та нар 9.7 сая евро ч байна уу, доллар ч байна уу эргэн төлөх юм байна. Энэ эдийн засгийн үр ашгийг нь яаж гаргаж байгаа юм бэ. Хатуу хог хаягдлыг дараа нь борлуулж төлөх юм уу, эсвэл төсөв буцааж төлөх юм уу гэдэг дээр надад нэг хариулт өгөөдхөөч, нэгдүгээрт. 

Хоёрдугаарт заавал энэ хатуу хог энэ чинь уг нь бол хөнгөлөлттэй, аятайхан зээл юм. тэгээд 40 тэрбум чинь бага мөнгө биш шүү дээ. Та нарын тэр нэг урд талд нь баахан төслүүд яриад байсан. Түрүүн Ганбаатар яриад байсан. Ерөөсөө энэ хог хаягдлыг боловсруулаад эрчим хүч гаргах төсөл рүү хийж болоогүй юм уу. энэ зүгээр хатуу хог хаягдал боловсруулна гэж байгаа юм. эрчим хүч бол гаргахгүй ээ. Тэгэхээр энэ рүү орвол эдийн засгийн их үр ашигтай байсан юм биш үү. Одоо миний ойлгож байгаагаар бол 44 төгрөг гэдэг чинь эрчим хүч гаргах юм бол ямар ч байсан нэг 20-иод мегаваттыг станц барих хэмжээний юм шүү дээ. 
Тэгэхээр энэ дээр та нар өөрийн гаргалгаагаар заавал энийг оруулж ирдэг нь ямар учиртай байсан юм бэ? Уг нь бол шууд хог боловсруулах үйлдвэр хийгээд хатуу, зөөлнөөр нь ялгаад эрчим хүч гаргаад үйлдвэрлээд явсан бол ядахдаа захын гэр хорооллуудыг эрчим хүчээр хангах бүрэн бололцоо байх тэр төслийг сонгож болоогүй юм уу. би тэгэхээр зээл нь бол зөв байна. Сонголт чинь буруу байна гэж хэлэх гээд байгаа юм л даа. Тэгэхээр энэ дээр надад нэг хариу өгөөч гэж нэг юм байна. Сая түгжрэлийн тухай баахан ярилаа л даа. 

Машины тоо нэмэгдээд байна гэж та хэлчихлээ. Машины тоо нэмэгдсэнээр гудамж гүүр хоёр бариад түгжрэл арилахгүй шүү дээ. Бид энийг сайн мэдэж байгаа. Тэгэхээр Улаанбаатар хот хэзээ энэ замын хөдөлгөөний ухаалаг системд орох юм бэ, хяналтын. Харин энэ дээр төсөл байвал бид дэмжих ёстой юм биш үү. Одоо жишээлбэл бүх хотуудад ингэж байгаа шүү дээ. Төвөөр явах нэг өөр тарифтай. 

Дараагийн бүсээр явах нэг өөр тарифтай. Ингэж байж хөдөлгөөн сийрэхээс биш бид нар зүгээр нэг хэн дуртай болгон хэрэгтэй хэрэггүй хүн зөөгөөд тэгээд машины тоо нэмэгдээд байвал бид энэ хотын түгжрэлийн асуудлыг хэзээ ч шийдэж чадахгүй шүү дээ. Тэгэхээр энэ дээр нийслэл дээр ямар нэгэн боловсрогдож байгаа юм байна уу. Өөр орны туршлагуудыг судалж байгаа юм байна уу. Хэдүүлээ энэ талаас нь жаахан яривал гүүр нэмж барих зам өргөсгөхөөс илүү ач холбогдолтой илүү ач холбогдолтой тусаж магадгүй байгаа юм. тэгэхээр энэ дээр надад нэг хариу өгөөч. Баярлалаа. 
Д.Дамба-Очир: Гурван номер, дараа нь хоёр номер хариулаад явна. 

Х.Булгантуяа: Эрдэнэбат гишүүний асуултад хариулъя. Монгол дээр нь Эрдэнэбат гишүүн сая хэлж байна. Алдаа гарсан байна. Энэ бол дээд талд нь 4 сая 500 евро, доод талд нь 9.7 сая доллар гэж бол байх ёстой. Монгол дээр нь орчуулган дээр нь бол алдаа гарсан байна. Нийтдээ бол 9.7 сая лайбер дээр нэмэх нь 1 хувийн хүүтэйгээр тэгээд 5 сая нь болохоор буцалтгүй тусламжаар энэ төслийг хэрэгжүүлэх үүднээс. Доллар тийм. Монгол дээр орчуулахдаа алдаа гарсан байна. Засъя. 
Д.Дамба-Очир: Хоёр номер. 

П.Баярхүү: Эрдэнэбат гишүүний асуултад хариулъя. Ер нь энэ зээлийн эргэн төлөлт бол хатуу хог хаягдал өөрөө дахин боловсруулалт хийгээд тэр барилгын материалуудад шаардлагатай материалуудыг худалдан борлуулж энэ зээлийнхээ эргэн төлөлтийг нөхөх юм. Эндээс бол авто замын асбалтад ордог материалууд мөн замын хучилтын материалууд мөн одоо бусад цемент хавтан боржур энэ тэр хийдэг материалууд гардаг учраас энийг бараа бүтээгдэхүүн үйлдвэрлээд буцааж төлнө. Энэ эдийн засгийн үр ашгийн тооцоо нь 15 жилд эргэн төлөх ийм эдийн засгийн үр ашгийн тооцоо бол гарч байгаа. 

Улаанбаатар хотод жилд бол 116-120 мянган тонн барилгын хог хаягдал бол гардаг. Дан ялангуяа сүүлийн үед эрс нэмэгдэж байгаа нь гэр хорооллын дахин барилгажуулалтын, гэр хорооллын дахин барилгажуулалтын биш ашиглалтын шаардлага хангахгүй болсон хуучны энэ барилгуудыг нурааж дахин барилгажуулж байгаа энэ явдал бол маш их барилгын хог хаягдлыг бол гаргаж байгаа. Энийг бол бид нар дахин ашиглахгүйгээр зүгээр Туул голын хөндий, дунд голын ай сав газруудаар шөнө хулгайгаар хаядаг ийм асуудлууд маш ихээр гардаг. Дахин энийг чинь цэвэрлэх гэж Улаанбаатар хот дүүргийн одоо хот тохижилтууд зардал гаргадаг ийм асуудлууд бий. Хог шатаах үйлдвэрийн талаар Улаанбаатар хот Францын компаниар ТЭЗҮ хийлгээд энэ ТЭЗҮ нь бол бэлэн болсон. 

Монгол Улсын Ерөнхий сайд БНХАУ-д айлчилж байгаатай холбоотойгоор Улаанбаатар хотын захирагч, нийслэлийн Засаг дарга бол тэнд одоо хог шатаах үйлдвэртэй албан ёсоор танилцаж байгаа. Энэ хот шатаах үйлдвэр бол Нарангийн энгэр. Энд бол ахуйн хогоо шатаагаад эндээс тог гаргаж авах талаар тэнд бол асуудал нь тэгж явж байгаа. Энэ бол хатуу хог хаягдал. Барилгын хатуу хог хаягдлыг боловсруулан, дахин боловсруулах үйлдвэр байгаа юм. Яг тантай бол санал нэг байгаа юм. Энэ хогийг шатаагаад дахин боловсруулж тог гаргаж эрчим хүч гаргаж авч иргэддээ бас энийг нийлүүлэх нь илүү их эдийн засгийн үр өгөөж бол өндөртэй. Гагцхүү энд бол Эрдэмтэд юу гэж хэлж байгаа вэ гэхээр оксиден гэж бодис гардаг, шатаахад. Тэр бодисын хэмжээ хэдэн хувьтай вэ гэдэг дээр асуудал яригдаж байгаа юм. Энэ бодис бол агаарт ихээр дэгдэх юм бол шууд нөгөө хорт хавдар үүсгэдэг хамгийн хортой ийм бодис байдаг юм билээ. Энийг л хамгийн бага ялгаруулж байгаа нь аль технологи байна гэдэг дээр л асуудал байгаа юм. 

Замын түгжрэлийн хувьд бол тантай 100 хувь санал нэг байна. Замын хөдөлгөөний удирдлагын төв дээр бол бид нар смартжуулах ажил бол маш сайн хийх хэрэгтэй. Одоо байгаагаа улам сайжруулах хэрэгтэй. Ер нь Улаанбаатар хот бол өнөөдөр 350 гаруй мянган машинтай. Нийт замын урт бол 857.9 км замтай. Тэгэхээр өнөөдөр нийт замын даацаас илүү хэд дахин илүү ийм техниктэй болоод байгаа юм. уг нь бол хамгийн багадаа энэ техникийн нийт тоо замынхаа нийт даацтай тэнцүү байх ёстой. Ингэж байж энэ бол одоо бараг л түгжрэх үү, эс түгжрэх үү гэдэг дээр л бараг тэнцүү байх ёстой. Гэтэл зарим улсуудтай Улаанбаатар хотын замыг харьцуулах юм бол Улаанбаатар хотод дахиад 3000 мянган километр зам хэрэгтэй. Тэгэхээр энэ бол замаа ч барих хэрэгтэй. Тантай санал нэгтэй байна. Смартжуулах хэрэгтэй байна. 
Д.Дамба-Очир: Оюунчимэг гишүүн асуултаа тавья. 

М.Оюунчимэг: Өглөөний мэнд. Эрдэнэбат гишүүний асуусан дээр би бэлдээд асууя гэж бодож байсан юм. Тэр Швейцарын хог боловсруулахыг хатуу хог хаягдал боловсруулах үйлдвэр дээр бид нар очиж тусгай эдийн засгийн чиглэлийн нэвтрүүлэг энэ тэр хийж байсан юм. Тэд нар яг энэ эрчим хүчтэйгээ уялдаад хатуу хог хаягдлын үйлдвэр боловсруулаад өнөөдөр энэ үйлдвэрийг бүр аль талаасаа эдийн засгийн өгөөж бас нийгэмд үзүүлэх үр нөлөөгөөрөө  үнэхээр үр дүнгээ өгсөн ийм үйлдвэр байсан л даа. Тэгээд манайх тэр Швейцар Австрийн нэг жишиг бас Солонгосчууд энэ хог хаягдал боловсруулах үйлдвэр барих тал дээр чинь та нартаа дэмжээд туслаад заримыг нь бас буцалтгүй тусламжаар шийдье гээд олон саналууд ирж байсан гэсэн. 
Тэгэхээр энэ яг Европын хөгжлийн банкны зээлээр өөрсдөө ингэж хийх нь илүү үр дүнтэй гэж үзсэн юм уу. Яг энэ дээрээ яагаад энийг сонгосон юм бэ гэж нэгдүгээрт асуумаар байна. Тэгээд сая ингээд эрчим хүчтэй холбоод гэр хорооллын эрчим хүчний асуудал өнөөдөр хамгийн эмзэг байгааг та өөрөө ч мэдэж байгаа. Тэгээд сая Эрчим хүчний сайд Даваасүрэн сайд хэлж байсан. 
Бид эрчим хүч дээрээ дорвитой яаралтай санхүүжилт арга хэмжээ авч цахилгаан станцууд, усан цахилгаан станцууд байдал амаргүй болох төлөвтэй байгаад байна гэж хэлж байсан л даа. Тэгэхээр энийг нээрээ нэг сумаар хоёр туулай буудна гэдэг шиг энийг ингээд зохицуулаад шийдэх бололцоог та нар судлаад дахиад нэг харж үзэх бололцоо байгаа юу гэж нэгдүгээрт асуумаар байна. 
Хоёрдугаарт нь Баярхүү дарга сүүлийн үед олон асуудал ороод зав муутай байгаа байх. Таны барааг хараагүй юм байна. Батбаясгалан, Батбилэг хоёр л яриад л тэгээд Баярхүү даргаас асууя гээд тэгдэг. Нөгөө сервис центер гээд одоо яг 4 сарын 20-нд гэр хорооллын дахин төлөвлөлтийн хүрээнд бүх ажлыг эхэлнэ гээд та бүхэн маань хэлсэн. Нөгөө Чингэлтэй дүүргийн 7 дугаар хорооны сервис центрийн ажил маань яг эхлэхэд бэлэн үү? Бүгдээрээ хамтраад орох уу? 

Нөгөө талаасаа нөгөө орох ёстой дахин төлөвлөлтөд орох компаниудаас эхнээсээ цуцлагдаад эхэлж байгаа гэж яриад байх юм. Үнэхээр 4 сарын 20-нд эхлээд явах ёстой гэтэл дахиад нөгөө компаниа цуцлах юм уу хэл амаа ойлголцохгүй бие биедээ томорсноос болоод асуудал үүсээд байна уу? эсвэл үнэхээр шалтгаан байна уу? цуцлагдаад байгаа гэж сонссон үнэн үү? Энэ дээр нэг тодорхой хариулт өгөөч. 

Д.Дамба-Очир: Хоёр номер хариулаад явъя. 

П.Баярхүү: Улаанбаатар хот бол хог дээр хоёр бодлого бариад явж байгаа юм. нэг нь бол одоо ахуйн хогийг шатааж эрчим хүч үйлдвэрлэх. 

Нөгөөдөх нь энэ барилгын энэ хог хаягдлыг дахин боловсруулах үйлдвэр байгуулах ийм хоёр чиглэлээр бол явж байгаа. 

Хог дахин боловсруулах үйлдвэр дээр бол нэлээд гацдаг байсан асуудал бол Эрчим хүчний яаман дээр гацдаг. Яагаад гэхээр энэ үйлдвэрлэсэн эрчим хүчээ төвийн эрчим хүчний системд нийлүүлэх хэрэгтэй. Тэгэхдээ ямар үнээр хэн яаж худалдаж авч хэрхэн яаж борлуулах вэ гэдэг дээр Эрчим хүчний зохицуулах хороо бол энийг шийддэг. Тэгээд яам нь бол энэ асуудлыг бол шийдэж өгөх юм бол хот бол газрыг нь гаргаад бүх асуудал дээр бол бэлэн байна гэдэг хариугаа өгдөг. Харин одоо энэ Монгол Улсын Засгийн газар дээр бол асуудал шийдэгдээд хог дахин энэ хэрэглээний хогийг шатааж эрчим хүч үйлдвэрлэх энэ төслийг бол дэмжсэн. 
Тэгээд энэ ажил бол ингээд хурдтай бол эхлээд явж байгаа. 

Сервис центрийн хувьд бол ажил эхэлнэ. Сая 3 сарын 19-нд тендер зарлагдсан. Тендерийн хугацаа 30 хоног. Ингээд 4 сарын 20-нд нээнэ. Ингээд шалгарсан компаниуд нь ажилдаа ороод ингээд явна. Энэ бол нийт төсөв өртгүүд, мөнгөнүүд нь бүгд суугдсан байгаа учраас энэ ажил бол явна. Энэ дээр бол зөвлөх үйлчилгээг бол ЖАЙКА олон улсын байгууллага бол үзүүлээд явж байгаа. Бид ЖАЙКА-тай бүх л талаар энэ гэр хорооллын дэд бүтцийн төвийг байгуулах ажлыг хамтарч ажиллаж байгаа. Энэ ганцхан дэд бүтэц татахдаа бас гол биш энд бас газар дахин зохион байгуулах гэдэг юм бас явж байгаа учраас энэ ажил бол Улаанбаатар хотод одоо анх удаа хийгдэж байгаа учраас бид энэ ЖАЙКА олон улсын байгууллагатай бол нягт хамтарч ажиллаж байгаа. Ийм байгаа. 

Дахин барилгажуулалтын гэр хорооллын дахин барилгажуулалтын хувьд бол хоёр долоо хоногийн өмнө Нийслэлийн Засаг даргын зөвлөлийн хурлаар нийт компаниудыг бол оруулсан. 35 компани оруулсан байна. Эрлийг бол цуцалсан. Цуцлах шийдвэрээ бол гаргасан. Зарим компани хугацаатай үүрэг өгөөд 4 сарын 20 гэхэд барилгын ажил эхлэхгүй бол хэсэгчлэн цуцлах одоо мэдэгдлээ бол 4 сарын 20-иос дахин хүргүүлнэ. Энэ асуудлаар өчигдөр Барилга хот байгуулалтын сайд Төрийн нарийнтай уулзаад дахин барилгажуулахад яаж санхүүжүүлэх вэ? Ямар үе шатаар явах вэ гэдэг дээр бид ярилцсан байгаа. Ирэх долоо хоногт эцсийн шийдвэр гарна. 

Монгол Улсын Засгийн газарт саналаа ирүүлсэн. Засгийн газрын тогтоол гаргая гэдэг дээр өчигдөр тохирсон байгаа. 

Д.Дамба-Очир: Оюунчимэг гишүүн тодруулъя. 1 минут өгье. 

М.Оюунчимэг: Тэгэхээр Баярхүү дарга аа, бид нар бол 20 он гэхэд гэр хорооллын дахин төлөвлөлт дээр том ахиц гаргачихна. 20 он гэхэд утааныхаа бараг 50, 60 хувийг багасгах гэсэн тийм амлалт аваад ажиллаж байгаа. Тэгэхээр сая та хэллээ мэдээж та бүхэн маань хичээгээрэй. Өмнөх 4 жилийн алдааг давтахгүй гээд явж л байгаа. Компаниа цуцлаад дахиад шүүхэд өг. Харин энэ чинь эргээд нөгөө Бат-Үүл даргын алдааг давтахад хүргэх вий дээ. Шүүхдээд шүүхдээд явсаар байгаад нөгөө л дахин төлөвлөлт маань явагдахгүй ингээд байдаг. Энэ компанийг болиулах дараагийн компани нь хугацаа алдаад удаад байгаа байхгүй юу. Энэ тал дээр та нар маань яаж анхаарч байгаа юм бэ. Энэ нэг нь яах вэ болиулж байхад нөгөө шугамаараа өөр компани ороод явж байх ёстой шүү дээ. Тэгэхээр энэ зохицуулалтыг яаж хийж байгаа юм бэ. 
Д.Дамба-Очир: Хоёр номер товчхон хариулаад яваарай. 

П.Баярхүү: Энэ шүүхийн процесс үүсэхийг бол үгүйсгэхгүй ээ. Ийм шүүхийн процесс үүсэх юм бол ажил бол цаашаа явахгүй. Нийт энэ 24 байршлын 35 хэсэгчилсэн талбайд уг нь бол төлөвлөлтөөр 89 мянган айлын орон сууц орох ёстой. Одоогийн байдлаар 5092 айлын л орон сууц орсон байгаа. Бусад нь бол яваагүй гэсэн үг. Тэгэхээр энэ бол төсөл бол нийтдээ 36 хувийн хэрэгжилттэй явж байгаа. Тэгэхээр бид зарим компаниудыг ийм эрсдэл гаргахгүйн тулд шүүх цагдаа дээр очихгүйн тулд одоо хэрэгжүүлж байгаа компаниудад нь хэсэг газрыг нь үлдээгээд бусад газруудыг нь одоо хэсэгчлэн дахин одоо шалгаруулалт зохион байгуулъя гээд компаниудтайгаа бол уулзалт зохион байгуулсан ярьсан хэлсэн, ойлголцоод явж байгаа. Ганц нэг компаниуд бол үгүй манайх бол бүтнээрээ авч байгаа гэж сонирхож байгаа тийм компаниуд бол нэг хоёрхон л компани байгаа. Тэгээд бусад нь бол үнэхээр одоо эдийн засаг хямарсан байсан. Мөнгө байхгүй. Тэгэхдээ бид нар бас мөнгө гаргасан. Хэрвээ бидний оруулсан хөрөнгийг гаргаад өгөх юм бол бид нар энэ төслөө буцаагаад тэр компанид нь шилжүүлэхэд бэлэн байгаа гэдэг нь бол зууны 48 хувь бол зөвшөөрч байгаа. Тэд нар 4 сарын 20 хүртэл зарим ажлууд нь бол эхэлнэ. Гэхдээ дөрөв таван компанийн ажил эхэлнэ. Бусад нь бол ямар ч байсан мэдэгдлээ хүргүүлж байгаа. 
Д.Дамба-Очир: Гишүүд асуулт асууж, хариулт авлаа. Ер нь бага хүүтэй урт хугацааны зээлүүдийг авах нь зүйтэй. Арилжааны зээлүүдийг авахыг бид нар хориглож байгаа. Богино хугацааны өндөр хүүтэй зээлүүдийг авахыг хориглож байна. Гагцхүү энэ авч байгаа зээлүүд нь үр дүнтэй л байх хэрэгтэй гэж би хэлэх гээд байгаа юм. 
Сангийн яам ойрын үед нэг ийм юм оруулж ирээч Эдийн засгийн байнгын хороон дээр. Хэрэгжүүлж байгаа зээл тусламжаар хэрэгжүүлж байгаа төслүүд, төслүүдийг үр дүн өгөөж өөрөөр хэлбэл хэрэгжиж байгаа төслүүд чинь дууссан байдаг юм уу. Ямар үр дүнтэй байдаг юм бэ. Юу юунд хэрэглээд байгаа юм бэ. Энэ зээлийн чинь ихэнх нь бараг тэр зөвлөх үйлчилгээ гээд буцаагаад аваад явчихдаг гэж ярьж байх юм. Энэ бүх юмнууд нь ямар бодлогоор та нар сүүлийн үед ямар бодлого баримталж энэ зээл тусламжуудыг ямар ямар салбарт өгч байгаа юм бэ. Яаж байгаа юм бэ энэ юмнуудаа нэг тайлан гаргаж өгсөн дээр байх, нэгдүгээрт. 
Хоёрдугаарт Сангийн яам Тендерийн хуулийг нэг өргөн барина гэж яриад байна гэсэн тэрийг нэг яаравчлаач. Яагаад вэ гэвэл энэ чинь бие биенийгээ шүүхэд өгдөг явдаггүй ингээд ажлууд нь явахгүй. Энэ хэдэн сайд нар энэ хүмүүс Засгийн газар энэ тэр бол үйлээ үзэж байх шиг байгаа юм. Эргээд нэг хармаар байгаа юм тендерийн хуулийг. Тэгэхээр тэрийг яаравчлаач ээ гэж хэлэх гэсэн юм. нэг ийм юм хэлмээр байгаа юм. 

Нэг юм хэлээдхий гэсэн. Энэ манайх энэ би Эрдэнэбат гишүүний яриад байгааг л би бас дэмжих гээд байна л даа. Эрдэнэтэд хатуу хог хаягдлыг боловсруулж цахилгаан гаргах эрчим хүч гаргах хогийн үйлдвэрийг одоо эхлүүлэх гэж байгаа юм. Энэ Польшийн хөрөнгө оруулалтаар хийх гэж байгаа ажил. Энэ болоод байгаа байхгүй юу. Та нар болохоор барилгын материал гаргаж өгнө гэсэн юм яриад байх юм. 

Энэ нь өөрөө бол яах вэ гэхээр оруулж байгаа хөрөнгөө бол ердөөсөө буцаагаад эрчим хүч болгоод л ингээд өртгөө нөхөөд л явах юм. Ийм л учиртай хөтөлбөр. Тэгэхээр би зүгээр тэр хог ангилах, хогны одоохон манайхан ангилж чаддаг юм уу үгүй юм уу хүмүүс ингээд хогийг нь тэр чигээрээ хаяад байна шүү дээ. Тэр хог ангилах хатуу зөөлөн гээд юмнуудаа ангилж байх тэр нь ямар байдаг юм байгаа юм. Түүнээс биш энэ төслийг бол эрчим хүч гаргах төсөл рүүгээ явуулах нь зүйтэй байх гэж бид нар бодож байгаа юм. 

Ер нь Байнгын хорооныхоо дүгнэлтийг ч гэсэн тэгж өгөх нь зүйтэй юм байна гэсэн бодол байгаад байгаа юм. Та нар бол ийм үйлдвэрийг оруулж ирэхэд болно шүү дээ. Энэ чинь зүгээр яах вэ гэхээр донор банкууд өөрийнхөө зээлийг л өгч байгаа. Та нар аль улсаас ямар үйлдвэр оруулж ирэх вэ гэдэг бол та нарын л асуудал. Хэрэгжүүлэх гэж байгаа газрынх нь л асуудал болохоос биш Европын банкныхныг тэр газрын тэр үйлдвэрийг ав гэж хэлэхгүй байгаа шүү дээ. Европын хөгжлийн банк. 
Тийм учраас энэ дээр анхаараач гэж би хэлэх гээд байгаа юм. Ганбаатар гишүүний яриад байсан тэр юм урд талын тэр гүүр та нар эхлүүлэх гэж байгаа гэлээ. Түр гүүр хажуу талд нь тавьж болдоггүй юм уу. Одоо тэгээ тойроод давхиад баахан юм болох юм шиг байна лээ. 

Хааж хаяад одоо тэгээд бөглөрсөн дээрээ энэ зун бол тэгээд бүр таг болох юм байна л даа. Одоо Буянт ухаа руу чинь та нар нэг түр гүүр тавиад хажуугаар нь давхиад байгаа шүү дээ бид нар. Үйл ажиллагааг нь хийгээд болоод байгаа шүү дээ. Тийм маягаар энэ асуудлаа шийдээд явж болдоггүй юм уу гэж би асуух гэж байгаа юм. 
Хоёр номер товчхон хариулаарай. Тэгээд гишүүдийн нэрсийг авъя. Үг хэлэх гишүүд нэрсээ өгье. 

Ундармаа гишүүнийг оруулчих. Хоёр номерын микрофоныг өгье. 

П.Баярхүү: Эрхэм гишүүний асуултад хариулъя. Ер нь бол энэ барилгын хатуу хог хаягдлыг яагаад сонгосон юм бэ гэхээр энэ байнгын хязгаарлагдмал нөөцийг буцааж ингэж ашиглахгүйгээр бид нар ингээд явах юм бол Улаанбаатар хот өөрөө бас цөлийн хот усны ундарга муутай улсууд нь одоо усныхаа ай савын хайрга шороог олборлодог, дайрга гээд уулаа ухдаг ийм асуудлууд байгаа юм. Тэгээд энэнд бид нар тодорхой хэмжээгээр энэ грийн технологи учраас бид нар энийг сонгосон юм. 

Харин энэ лантвид аргаар устгадаг манай ахуйн зориулалттай хогууд бол Нарангийн энгэр, Морингийн даваа гурван цэгт бол үндсэндээ бий. Энэ Цагаан давааны энэ хогнууд бол олон жилийн хур хог хаягдлыг шатаагаад эрчим хүч гаргадаг үйлдвэрүүдийг барина. Тэр нь техник эдийн засгийн үндэслэл нь бол бэлэн болчихсон. Францын компани хийж дуусгаад одоо ингээд ажилдаа орох гэж байна. Эндээс бол юу гэж гарч байна вэ гэхээр Улаанбаатар хот жилдээ нэг 1 сая 200 мянган тонн хог бол үйлдвэрлэдэг гаргадаг. Хур хогоо шатаагаад явах юм бол хангалттай нөөц бол байгаа. 

Замын цагдаагийн гүүрэн гарцын хувьд бол яг одоо баруун талд нь хуучин нөгөө явган хүний зам байсан шүү дээ. Төмөр замын призер даваад стадион руу явдаг байсан. Тэрийг хүчитгээд тэрүүгээр одоо хоёр эгнээ авто машин зорчдог түр замуудыг бид нар 7 газар бол гаргаж байгаа. 
Д.Дамба-Очир: Эрдэнэбат гишүүн үгээ хэлье. 

Д.Эрдэнэбат: Баярлалаа. Хатуу хог хаягдлыг боловсруулах нь зөв л дөө. өчнөөн барилга янз янзын материал гарч байгаа. Тэгэхдээ би энийг зүгээр харьцуулаад харахад их өндөр хөрөнгө оруулалт байгаа байхгүй юу. Тэгээд 50 хувь нь эргэн төлөгдөх нөхцөлтэй. Тэгэхээр би эдийн засгийн үр ашигтай хотод хэрэгтэй юм энэ төсөвтөө хэрэгжүүлэхгүй байсан юм уу л гэж би хэлээд байгаа юм. Еврогийн сэргээн босголтын банкууд бол заавал энийг хий гэж тулгаж өгөөгүй. 

Энэ бол бидний сонголт байхгүй юу. Ялангуяа энэ Сонгинохайрхан дүүрэг хамгийн эрчим хүчний дутагдалд орсон дулааны дутагдалд орсон ийм газар шүү дээ. Тэгээд бид нар үүний оронд эрчим хүч гаргадаг ийм хог боловсруулах үйлдвэр барьсан байсан бол тэнд дулааныхаа асуудлыг шийдээд тэнд хотын тухай асуудал, тэнд эрчим хүчний тухай асуудлын  шийдлийг ярих боломж үүссэн юм л даа. Тэгээд жаахан том сэтгэх юм чинь дутаад байгаа юм уу гэж би хараад байгаа юм. 

Гурван зүйл дээр хотын удирдлага байгаа дээр шийдэл хийж чадахгүй байгаа нь эргээд нэг заавал Их Хурлаар ярих ёстой гэж хараад байгаа юм. 

Би энийг Эдийн засгийн байнгын хорооны дарга бас тэмдэглээд аваарай гэж байна. Яах аргагүй энэ замын хөдөлгөөнтэй холбоотой асуудал явган хүний зам, дугуйн зам, авто зам гээд энэ дээр нийслэлийнхэн юу хийгээд байгаа юм бэ гэдгийг нэг сонсмоор байна. Энэ иргэд их бухимдаад байгаа юм. Одоо явган замыг дугуйн зам болгоод будчихлаа л гэнэ. Дунд нь шонгийн мод байна л гэнэ. Ингээд хачин хачин юмыг яриад л ингээд яваад байх юм. Тэгээд яг танайд юу хийгээд будаг шунх хаанаа яаж түрхээд байдаг гэдгийг нэг хэдүүлээ яримаар байна. Энийг нэг сонсмоор байна. 

Хоёрдугаарт би багцаар нь ярьж байгаа шүү. Энэ Туул голын сав газрыг буруу эвдэлж байгаа асуудал хэрээс хэтэрлээ гэж иргэд маш их шүүмжилж байна. Одоо Туул голд дандаа бүр барилга байшин бариад ирэхээр нь энд эзэн байна уу гэж асууж байна. Энэ дээр бол заавал нэг хариултыг бид нар харах хэрэгтэй. Одоо бид нар сайхан Туул гол хамгаалав гэж хэчнээн жил ярьдаг боловч ярьсны эсрэг үйлдэл жил бүр гараад байгаад иргэд бухимдаад байгаа юм. 
Тэгэхээр энэ асуудлаар бол хаа ч юм тайлангаа тавьж иргэдэд ойлголт өгөх нь зөв байх. 

Гуравдугаарт энэ шийдэлгүй байдал чинь ерөөсөө түгжрэл бөглөрөл, мухардлыг бүгдийг нь авч ирээд байгаа юм. шийдэлгүй байдал. Хоёр жил өнгөрч байна. Ямар ч шийдэлтэй нэг зүйлийг хийсэнгүй улам л ачаалал нь нэмэгдээд байдаг. Яриад л байдаг нэмэгдээд байдаг. Энэ шийдвэргүй байдлаас гарахын тулд бид нар энэ түгжрэлийн асуудлыг маш хурдан шийдэхэд энэ ухаалаг системийг маш хурдан ажил хэрэг болгомоор байгаа юм. 
Энэ дээр бид нар байна шүү дээ. Иргэдээсээ айгаад яачих бол гэж явсаар байтал энэ Улаанбаатарт чинь амьдрах орон зайгүй боллоо шүү дээ. Бид ухаалаг татварын системийг хэрэглэх хэрэгтэй. Ухаалаг хяналтын системийг хэрэглэх хэрэгтэй. Хэрэгтэй хүн бүх хүүхдээ юм уу нэг эсвэл найзаа авах гэж Улаанбаатарт орж ирж түгжирдэг ийм замбараагүй хот дэлхийд Монголоос өөр байхгүй шүү дээ. Тэгээд үүний хажуугаар олон нийтийнх нь трансфортыг яаж шийдэх юм бэ. Хэдүүлээ юу хийж болмоор юм мэтийн юман дээр нэг жаахан шинэлэг байдлаар шийдэлтэй хандахгүй бол энэ царайгаараа бол бид нар ямар ч төр байсан энэ урагшаа явахгүй ээ. 

Тийм учраас энэ Их Хурал дээр Эдийн засгийн байнгын хороо ялангуяа энэ Улаанбаатарын энэ хэд хэдэн асуудал дээр нэлээд нухацтай хандаж заавал асуудлыг ярих ёстой болов уу гэж би ингэж харж байгаа шүү. Баярлалаа. 

Д.Дамба-Очир: Ганбаатар гишүүн үгээ хэлье. 

Ж.Ганбаатар: Баярлалаа. Би бол асуудлыг 100 хувь дэмжиж байгаа гэдгээ илэрхийлсэн. Зүгээр эрчим хүч гаргадаг тэр үйлдвэрлэл байгуулна гээд асуудал бас замхраад алга болох вий дээ гэж би санаа зовж байна. Энэ хийх гэж байгаа асуудлаа хийгээсэй гэж би бол маш их хүсэж байна. Тэгэхгүй бол энд тэндээс би зүгээр Д.Эрдэнэбат гишүүнтэй Байнгын хорооны даргатай санал нэг байна. Гэхдээ зүгээр ямар ч л байсан хатуу хог хаягдлыг боловсруулах үйлдвэр ямар ч байсан хийгээрэй гэж л одоо хүсье. 
Энэ бол одоо бид нарын нэлээд олон жил хүссэн ажлуудын нэг шүү дээ. Нэг ч гэсэн алхам урагшлах ёстой. Энийгээ ямар ч байсан хийгээрэй. Энэ зээл нь ч гэсэн хүү багатай юм байна. Уг нь өөрсдөө л хийх ёстой ажил л даа. Тэгээд юм бүрд л зээл авч байгаа. Бүх юман дээр зээл. Одоо яригдаж байгаа юм бол гүүр зээл, үйлдвэр зээл, зам зээл бүгдээрээ зээл. Хэн төлөх вэ. Үр хүүхдүүд маань ухаантай учраас төлөх байх л даа. Бидний үр хүүхдүүд биднээс илүү ухаантай хүмүүс гарч ирээд бид нарын тавьсан өр зээлийг төлнө гэж би тэгж найдаж байна. Тийм найдлагад л байхаас биш бүх юмыг ямар тэгээд найдлагагүй хаялтай нь биш дээ. 
Ер нь бол би зүгээр Улаанбаатар хотын төвлөрлийг ерөөсөө л шийдэх гол арга бол дагавар хотуудыг л хурдан шийдэх ёстой шүү дээ. Би тэр Ерөнхийлөгчийн ярьдаг Майдар хотыг бол 100 хувь дэмжиж байгаа юм. Ер нь бол Яармагаас цаашаа бол Улаанбаатар хот. Өнөөдөр бол өөрийнхөө ачааллыг энэ ажиллаж байгаа хүмүүс дийлэхгүй байгаа шүү дээ. Дарга, цэрэг бүгд ажлаа дийлэхгүй байгаа. Тэр дарга нар дотор бол би яг аж ахуйн хүн байгаасай гэж хүсэж байгаа юм. Улс төрийн том дарга биш. Аж ахуйн хүн тэр ажлыг хийнэ. Түүнээс биш аж ахуйн биш хүн бол би ажлаа хийж байна. Чадаж байна. Миний ажил гоё байна гээд ингээд яваад л байна. Тэр бол тэгээд л дарга хүн учраас тэр аж ахуйн ажлыг мэдэхгүй шүү дээ. Цонхоороо хараад л би болж байна бүтэж байна гээд л харна. Аж ахуйн ажил мэддэг хүн бол бараг нойргүй хононо шүү дээ. 
Аж ахуйн ажил мэдэхгүй учраас асуудал шийдэгдэхгүй ингээд л цаашаа. Тэгээд дагавар хотуудыг байгуулах асуудлыг Налайхын замын асуудлыг хурдан шийдэх ёстой. Тэр Хөшигтийн хөндийн замын асуудлыг шийдэх ёстой. Тэр дагуу их олон хот байгуулагдах ёстой. 

Улаанбаатар хот өөрөө нэг 700, 800 мянган хүнээс хэтрэхгүй л байвал зүгээр байна шүү дээ. Тэр дагавар хотууд нийлээд 1.5 сая хүнтэй ч юм уу, ийм л бүс байх ёстой. Энийг л шийдэх ёстой. Өөр гарц бол бид нарт бол байхгүй л дээ. Тэгэхээр өнөөдрийн орж ирж байгаа асуудал би зүгээр Нийслэлийн эрх зүйн байдлын тухай хуулийг хэлэлцэхэд бол нэлээд өөрийнхөө боловсруулж байгаа зүйлүүдийг бол хэлнэ. Энэ дээр бол ажлын хэсэгт орж ажиллаж байгаа. 

Тэгээд амжилт хүсье. Баярлалаа. 

Д.Дамба-Очир: Оюунчимэг гишүүн үгээ хэлье. 

М.Оюунчимэг: Юуны өмнө түрүүн Эдийн засгийн байнгын хорооны даргын хэлсэн тэр бүх орж ирж байгаа зээл тусламжуудыг нэгдсэн байдлаар энэ Эдийн засгийн байнгын хороон дээрээ ярьж байгаад ерөнхий том зургаар нь харах хэрэгтэй байна. Сая Азийн хөгжлийн банкны жишээлбэл 130 сая ам долларын тэр хөнгөлөлттэй зээлийн тэр 60 хувийг нь түлш боловсруулах, шахмал түлш барих үйлдвэр барихад зарцуулна гээд сая бас орж ирж байгаа шүү дээ. 

Тэгтэл Европын сэргээн босголт банкны энэ мөнгийг одоо дахиад хатуу хог хаягдал боловсруулах гээд энэ орж ирж байгаа мөнгөнүүдийг эрчим хүчний яам тэрийг аваад тэгвэл манайх тэдийг авъя гээд бас ингээд бялуу хувааж байгаа юм шиг ингэж хуваарилж аваад энэ нь эргээд давхардсан ч байх юм уу, эсвэл үр дүнгээ өгөхгүй нөгөө л өмнөх олон жилийн давтагдсан юм дахиад явах вий дээ. Бид одоо манай энэ зээл, өр маань ДНБ-ний 74 хувь болоод байгаа шүү дээ дэд сайд аа. 

Тийм тохиолдолд энийг нэг том зургаар нь харж байгаад бүгдээрээ нэг харахгүй бол одоо сая энэ эрчим хүчээр давхар гэр хорооллын эрчим хүчийг шийдэх маягаар энэ хатуу хог хаягдал боловсруулах үйлдвэрээ магадгүй тэр Азийн хөгжлийн банкны 130 одоо энэ Европын сэргээн босголт банкны гээд нэг дээр харж байгаад эсвэл хот дээрээ төвлөрүүлээд эсвэл одоо засаг дээрээ төвлөрүүлж байгаад ч юм уу ингээд нэг юугаар явахгүй бол ингээд олон урсгал руу оруулаад дараа нь энэ маань үр дүнгүй болох вэ гэдэг дээр би санаа зовж байна л даа. 

Тийм учраас энэ бидний гол зорилго бол 2020 он гэхэд утаагүй болгохын төлөө, утаагаа эрс багасгах нь дахин төлөвлөлтөө хийгээд гэр хорооллыг байшин хороолол бараг болгоно гэж бид амлаад байгаа шүү дээ. Тэгэхээр энэ ажлаа хийхдээ энэ мөнгөнүүд маань л яваасай гэж бодож байгаа юм. Баярхүү дарга аа энэ дээр нэгдүгээрт хэлье. 
Хоёрдугаарт Эрдэнэбат гишүүн хэлж байна. Өчигдөр Өргөдлийн байнгын хороо, Байгаль орчны яамтай хамтраад манай Ж.Энхбаяр гишүүн, Пүрэвдорж гишүүн, Сүхбат гишүүн гээд бид бүгдээрээ хамтраад Туул голын эргэн тойрон бургасан дотор үйл ажиллагаа явуулж байгаа 28 аж ахуйн нэгжийн газрын зөвшөөрлийг цуцалсан 60 хоногийн дотор энэ газрууд бүгд нүүх ёстой. Энийг Баярхүү дарга та бүхэн маань хот бол Батбаясгалан дарга байсан. Энэ бол хот гол үүрэгтэй оролцоно. Бид өөрсдөө хяналт тавина. Тэгээд 60 хоногийн дараа энийг бүгдийг ингэж цэгцэлж шийдсэн энэ тогтоолыг хэрэгжүүлсний дараа Баянзүрхийн товчооноос Яармагийн гүүр хүртэл тэнд яг жинхэнэ амралт зугаалгын тийм эко бүс болгох ажил руу ороод 20 он гэхэд бид ажлаа эсвэл хийсэн байна эсвэл хариуцлага энэ хүмүүстэй жилийн дараа бид нар тооцоод явна гэдгийг бол хатуу хэлсэн байгаа шүү. Бид бол одоо энэ дээр зүгээр нэг хийгээд ингээд яриад яваад байхгүй. Тэгээд өчигдөр бол бүх мэргэжлийн хүмүүс бидэнтэй бас ирж уулзсан. 

Одоо Зөрчлийн хууль юм уу эсвэл зүгээр яриад байхгүй болохгүй бол шууд Эрүүгийн хуулийн дагуу арга хэмжээ аваад явахгүй бол тэр Туул голын эргэн тойронд үйл ажиллагаа явуулж байгаа аж ахуйн нэгжүүд зарим нь бол бүр дөжирсөн байгаа гэж байна лээ. Өчигдөр л гэхэд Зүүнбаян рефайнери ч гэнэ үү компани бичлэг аваад явсан телевизүүдийн араас нь утасдаад дансаа өг элдэв юм гэж хэлээд янз янзын юм ярьсан байна лээ. Бид иймэрхүү юм авлигал дагасан юмнуудын араас бол хатуу тэмцэнэ шүү. 

Одоо Туул голын эргэн тойрон өөрөө маш хүнд болоод байгаа хайрга олборлодог болсноос гол тасардаг болсон. Одоо хөрсний чийгийг нь барьж байгаа бургаснуудаа сүйтгээд дуусвал гайхаад байгаа юм. яаж энэ бохирдсон усаар бид амьдрах юм бэ. Усаа бид нар гаднаас худалдаж авч чадах мөнгө байхгүй. Энийг ойлгох хэрэгтэй. 

Тийм учраас Туул голыг хамгаалах хөдөлгөөн манай Эдийн засгийн байнгын хороо Дамба-Очир дарга өөрөө бас Өргөдлийн байнгын хорооны гишүүний хувьд энийг бол бүгдээрээ нэг хийсэн шиг хийнэ шүү гэдгийг бол уриалмаар байна бүх хүмүүст. Эрдэнэбат дарга ч гэсэн Ардчилсан намын бүлгийн даргын хувьд энэ хөдөлгөөнд нэгдээрэй гэж уриалъя. 

Д.Дамба-Очир: Ундармаа гишүүн үгээ хэлье. Бүгдийг нь хүчингүй болго. 

Б.Ундармаа: Оруулж ирж байгаа энэ саналыг бол бас дэмжиж байна. Тэгээд Улаанбаатар хот маань бас ачаалал ихтэй хог хаягдлын хувьд бол үнэхээр бол бас асар их. Тэгэхээр энэ дээр бол бас нэг томоохон шийдвэр гарч байгаад бол талархаж байна. Тэгээд өнөөдөр үнэхээр бол бид бүгдээрээ ярьж байгаа бүх гишүүд ярьж байгаа. Бага хүүтэй урт хугацааны зээл гэж. Нэгэнт энэ эдийн засгийн хямрал болсон энэ цаг үе дээр бид бол одоо ард түмэндээ хэцүү байна гэж ярихын оронд харин энэ бага хүүтэй зээлээрээ юмнуудаа хийгээд явж байгаа нь бол бас ард иргэдэд маань бол цаг үеэр олсон асуудал гэж хэлмээр байна. 
Хотын удирдлага маань сууж байна. Сонгинохайрхан дүүргийн 20 дугаар хороон дээр ялангуяа тэр лаг шавар ихтэй шар усны одоо үерт автагдаад байдаг тэр газрууд маань дахин төлөвлөлтөд оруулж өгөөсэй гэсэн хүсэлтийг удаа дараа тавьж байна. 

Гэтэл өнөөдрийн яг хэрэгжүүлэх гээд байгаа тэр одоо яг точиклосон та бүгдийн тэр хорин гээд байгаа тэр объект газрууд маань өөрөө тодорхой бас болоогүй байгаа юм байна. Хүндрэлтэй байгаа юм байна. Аж ахуйн нэгжүүд иргэн хоорондын газрын зөрчил маргаан их байгаа юм байна. Тэгэхээр энэ талаараа бас та бүгд маань аян өрнүүлээд Улаанбаатар хотыг тодорхой хэсэг газрууд дээр очиж бас энийгээ ярьж хэлж өгөөч ээ. 
Түрүүчийн одоо дөрвөн жилийн тулгарсан проблем асуудлаа шийдээгүй байж байтал дараагийнхыг нь иргэд би ингэмээр байна. Өнөөдрийн хэвлэл мэдээллээр яриад байгаа дахин төлөвлөлтөд ормоор байна. Манай одоо тэдэн өрх тийм айлуудад гарын үсгээ цуглуулаад бичгээ өгч бай. 
Өнөөдөр иргэд бидэнд юу гэж хэлж байна. Ганц л юмыг хүсэж байна. Энэ бол ерөөсөө бидэнд хөрөнгө оруулалт хийгээч. Бид ая тухтай газар амьдармаар байна. Бидний хуучирсан байр, байшин тэр дээвэр орцыг засаад өгөөч. Бид бол одоо засгаас бол их юм хүсэхгүй ээ. Улаанбаатар хотын удирдлагууд дүүргийн удирдлагуудаас ялангуяа тэр ая тухтай орчинд амьдарч хүүхдээ сургууль цэцэрлэгт нь өгөөд аюулгүй орчинд л амьдармаар байна гэсэн энэ зүйлийг л ярьж байна. 

Тийм учраас бид нар нэгэнт иргэдээ бас аюулгүй ая тухтай мөн хөрөнгө оруулалтын ажлуудыг хийж байж тэднийхээ амьдрах орчин амьдралын чанар эрүүл мэнд урт наслалтыг бас анхаарах болоод байгаа. Тэгэхээр энэ дээр бид бүгдээрээ бол бас зоригтой та бүгдийг дэмжинэ. 
Та нарын хийж байгаа ажлууд бол их байна. Гагцхүү мэдээлэл чинь бага байна. Ихгүй байна. Хүрэлцэхгүй байна. Энэ дээрээ та нар анхаарч ажиллаач гэсэн саналыг хэлье. 

Д.Дамба-Очир: Гишүүд үг хэлж дууслаа. Одоо санал хураалт явуулна. Монгол Улсын Засгийн газар, Европын сэргээн босголт хөгжлийн банк хооронд байгуулах Улаанбаатар хотын хатуу хог хаягдлыг боловсруулах байгууламжийг шинэчлэх төслийн зээлийн хэлэлцээрийн төслийг дэмжих нь зүйтэй гэдгээр санал хураалт явуулъя. Гишүүд саналаа өгье. 

Уг төсөл 75 хувьтайгаар дэмжигдэж байна. Эдийн засгийн байнгын хорооны санал, дүгнэлтийг Аюулгүй байдал, гадаад бодлогын байнгын хороонд хүргүүлнэ. 

Дараагийн асуудалд оръё. Ажлын хэсгийнхэнд баярлалаа. 

Ажлын хэсэг байгуулах тухай байгаа юм. 
Та бүхэндээ саналуудаа хэлье. Санхүүгийн зохицуулах хорооны 2017 оны үйл ажиллагааны тайланг Байнгын хороогоор хэлэлцүүлэх бэлтгэл хангах, Байнгын хорооноос гарах шийдвэрийн төсөл боловсруулах үүрэг бүхий ажлын хэсгийн ахлагчаар Болорчулууныг тавьж байна. 

Үндэсний статистикийн хорооны 2017 оны үйл ажиллагааны тайланг Байнгын хороонд хэлэлцүүлэх бэлтгэл хангах, Байнгын хорооноос гарах шийдвэрийг боловсруулах ажлын хэсгийн ахлагчаар Улсын Их Хурлын гишүүн Ундармаа гишүүнийг томилж байна. 
Эдийн засгийн нийгмийг 2017 онд хөгжүүлэх үндсэн чиглэлийн биелэлтийг хэлэлцүүлэх бэлтгэх хангах шийдвэрийн төсөл боловсруулах ажлын хэсгийн ахлагчаар Улсын Их Хурлын гишүүн Дэлгэрсайхан гишүүнийг тавьж байгаа.
Мөн Монголбанкны 2017 оны үйл ажиллагааны тайланг Байнгын хороогоор хэлэлцүүлэх бэлтгэл хангах, Байнгын хорооноос гарах шийдвэрийн төслийг боловсруулах үүрэг бүхий ажлын хэсгийг Оюунчимэг гишүүнээр ахлуулж байна. 

Байнгын хорооны хуралдааныг дуусгая. Та бүхэнд баярлалаа. Ер нь юм юманд оролцохгүй байгаа гишүүд ээ л ажлын хэсэг дээр тавиад өгч байгаа шүү дээ. Одоо жаахан явуулъя гэж бодож байгаа юм. 

ДУУНЫ БИЧЛЭГЭЭС

БУУЛГАСАН:                                            П.МЯДАГМАА

